Məmmədova Gülmirə Ramazan qızı 

Snayper

Azərbaycanın cəsur hərbçi qızlarına ithaf olunur

(hekayə)

    Sərhədin bu tayında bitən qızılgüllərin ətrini həzin yaz küləyi o taya aparırdı.

    O tayda cəh-cəh vuran bülbüllərin səsi bu tayda eşidilirdi. 

    Təbiət gül - çiçəyin ətrinə, bülbüllərin səsinə, qaranquşların uçuşuna sərhəd qoymamışdı. Mühəndis çəpərinin məftilləri arasından görünən sərhədboyu zolağı al-qırmızı lalələr bürümüşdü. Elə bil təbiətin toy-büsat vədəsi idi. 

     Görəsən yamyaşıl otlar arasından baş qaldıran o lalələrə baxanda  bizim hekayəmizin  qəhrəmanı olan Könül adlı gənc qız nə düşünürdü?  Yox!.. Yox!.. Deyəsən  o, indi nə qızıl lalələrə baxırdı, nə də sərhədin hər iki tayında yuva quran qaranquşları seyr edirdi. Heç ətrafındakı təzə-tər gül-çiçəklərdən şirə çəkən bal arılarının vızıltısını da eşitmirdi...

     Aşağıdan - zastavanın istirahət guşəsindən təbiətin yaz töhfələrinə xoş ahəng qatan həzin gitara səsi də bir an olsun, onun diqqətini göz bəbəyi kimi qoruduğu sərhəddən yayındırmırdı. Bu vərdişlərə o, snayper hazırlığı kursunda yiyələnmişdi. Hərbi hissəyə gəldiyi  gündən zastava rəisi mayor Kərimbəylinin dediyi sözləri qulağında sırğa eləmişdi: “Unutma Könül, sərhəd Vətən adlı böyük qoruğun çəpəridir! Çəpərin o üzündə baş verən insident bir göz qırpımında bu üzünə  keçə bilər. Odur ki, sənin gözlərin qartal baxışı kimi iti olmalıdır. Sərhədin toxunulmazlığı Vətənin toxunulmazlığıdır.”. 

      Sərhədin hər iki tayında hələlik nisbi sakitlik hökm sürürdü. Göylərdə təkəm – seyrək səpələnmiş ağ buludlar görünürdü. Yaz günəşi  yeri-göyü öz nuruna qərq eləmişdi.Yaşıl yorğana bürünmüş yamaclarda ilin bahar fəsli əsrarəngiz gözəlliyi ilə dünyaya meydan oxuyurdu: “Ömrün  bahar fəslini yaşamaq, sevib-sevilmək necə də gözəldir!..”

    Könül öz-özünə: “İlin bütün fəsilləri gözəldir, amma mənim sevdiyim insanı düşmən snayperi əlimdən alan gündən bahar öz gözəlliyini də itirib, özəlliyini də.” – pıçıldayaraq gözlərinin birini yumub, o birini  tüfənginin optik nişangahına dirədi. Elə bil sərhədin  o tayını  kitab səhifəsi  kimi vərəqləyirdi.  Hər səhifədə canlı təbiət tablosu, hər canlı tabloda düşmən tərəfin törətdiyi vəhşiliyin bir nişanəsi vardı. Dağıdılmış yaşayış evləri, xarabazara çevrilmiş xəstəxana binası,  uşaq səsinə - nəfəsinə  həsrət qalan orta məktəb, vaxtilə səhnəsində “Qarabağ bülbülləri” ötən qədim mədəniyyət evi indi  sanki  səssiz fəryad edir,  illər öncə  bu yerlərdən didərgin düşmüş doğma insanları haraylayırdı.     

Birdən  haradasa bayquş  uladı, lap uzaqlarda  atılan güllələrin səsi  dağlarda əks-səda  verdi. Səsin titrəyişindən  sanki dağların tül örpəyi çiyninə sürüşdü. 

      Zümrüd donlu  meşə diksindi, bir dəstə qarğa havaya qalxdı. Sonra iki dəfə dalbadal  atəş açıldı. Könülün dodağına xəfif  təbəssüm qondu. O, elə bil  təkcə buraların otunun, çiçəyinin, sularının dilini deyil, güllələrinin də dilini bilirdi... Bir anlığa  havada  barıt qoxusu  ilə  gül-çiçəyin ətri bir-birinə qarışdı. Meşədən əsən  külək bu  qarışıq qoxunu  üzü dağlara sarı qovdu. Sonra yaxınlıqda at fınxırtısı, nal səsləri  eşidildi. İki gənc sərhədçi at belində  söhbət edə-edə onun  gizləndiyi yerin  bir addımlığından  ötüb  keçirdi.

Bu zaman sərhədin  o  tayında  eşşək anqırtısı eşidildi. Elə bil o, bu tayda “Qarabağ” cinsindən olan atların qoxusunu duymuşdu. Sərhədçi atları səsə qanrılıb başlarını bulaya-bulaya astadan kişnədilər. Eşşək bir ağız da anqırdı, amma  bu dəfə  atların hər ikisi də ayaqlarını yerə döyüb, cilovlarını gəmirdi. Süvari əsgərlər atların cilovunu çəkib skitləşdirdilər, sonra  drubinlə sərhədin o tayını müşahidə edə-edə biri o birinə dedi:

    - Eşitmisən, çavuş, deyilənlərə görə, bu əbləhlər Cıdır düzündə eşşək yarışı keçiriblər.

    - Belə çıxır ki,  indi  o tayda anqıran eşşək də  həmən yarışın qalibidi? 

    -Eh, zarafat etmirəm, çox heyif ki, dədə - babalarımızın at yarışı keçirdiyi Cıdır düzü indi eşşəklərin oylağına dönüb...    

     -Belə çıxır ki, bu atlar da kişnəyib ayaqlarını yerə döyməklə eşşək nəslinə etiraz edirmiş?

    - Nə bilim, amma deyirlər, eşşək anqırtısı şeytanın əlamətidir.

    -Amma anqırsa da gözə dəymir, sən  onu görə bildin?

     -Yox!.. Mən biləni, eşşəyin yazıq-yazıq anqırması onun özünüqoruma instinktidir.

    -Özünüqoruma və gözəgörünməmək ayrı-ayrı anlayışlardı...

      Könül bu anda çox həyəcanlanmışdı. O, çox yaxşı komuflyaj edilmiş  yaşıl “təpəcik”də sağ yanağını  tüfənginin qundağına sıxıb, əli tətikdə  düşmənin atəş nöqtələrini axtarsa da, ürəyində arzu edirdi ki, süvarilər buradan tez ötüb – keçsinlər. Lüləsi bir kilometr aralıda olan dağın ətəyinə tuşlanmış tüfəngin optik  nişangahında yalçın qayaların üstündə, yamacdakı kol-kosların, ağacların arasında qida axtaran quşlar görünürdü. Bir az əvvəl anqıran eşşək nədənsə onun da gözünə dəymirdi. Birdən  o, yenə pıçıltıyla özü - özünə “Dayan!” - dedi, - “Yaxşı, yaxşı bax, odur,  böyürtkən kollarının arasında qara qarğa eşşəyin başını  dimdikləyir... Amma  yox, “Yalquzaq”, deyəsən, bu eşşək bizim gənc sərhədçilərin düşündüyü kimi, dördayaqlılar cinsindən deyil! İndi hər şeyi səbrlə, zərgər dəqiqliyi ilə ölçüb-biçmək lazımdır; əgər düşmən snayperinin eşşək cildinə girdiyini aşkar etsək, onda, bu tərəfdə nişan aldığı canlı hədəflərimizi onun gülləsindən xilas etmiş  olarıq...”

      Adına “Yalquzaq” deyilən  tüfəngi ilə sirdaş kimi danışırdı. Düşmən isə  təkcə  onun  sərhədçi  yoldaşlarını deyil, sərhədə yaxın  kəndlərdə yaşayan  dinc sakinləri  snayper tüfəngi ilə atəşə tuturdu. Ötən  gecə isə  iriçaplı silahlardan açılan atəşlə  bir neçə  ev dağıdılmışdı.  Bəzən əkinçi  əkində, biçinçi  biçində  düşmən  gülləsinə tuş olurdu.  

                                                   ***

       “-Hər bir snayper öz üzərinə düşən vəzifənin həm ağır, həm də nə qədər  məsuliyyətli olduğunu dərk etməlidir. Düşmən snayperi sərhəddin o tayında  gizlənib davamlı olaraq bizə atəş açırsa, onu susdurmaq sizin  üzərinizə düşür...”

       Üç il öncə snayper gülləsindən başından ağır yara alan, amma möcüzə nəticəsində ölümün pəncəsindən xilas olan  mayor  Kərimbəyli Sərhəd Mühafizəsinin yüzillik yubileyi münasibəti ilə zastavada keçirilən tədbirdə  çıxış edərkən sanki üzünü  ona tutub  sözünə davam etmişdi: “Əlin daim  tətikdə olmalı, istənilən  anda təxribata cəhd göstərən düşməni tək atəşlə məhv etmək əzmində olmalısan! Snayperin gülləsi heç vaxt boşa getməməlidir. Əks halda bu onun ölümünə səbəb ola bilər... ”

         “Bilirəm, cənab mayor, yaxşı bilirəm! Mənə təlim məşqlərində ölməyi deyil, öldürməyi öyrədiblər...” Onda könlündən keçən fikirləri  dilinə gətirməsə də indi bir də yada saldi: “Qarşı tərəfdə gördüyüm hər bir canlını hədəf bilmək mənim əsas vəzifəmdir. Snayper gizlənməyi, saatlarla hərəkətsiz qalmağı bacarmalı, intiusiyanın köməyi ilə baş verə biləcək insidenti  öncədən təxmin etməlidi. İntuisiya isə biz qadınlarda güclü olur.” 

   ...Atlı əsgərlər geri dönürdülər. Onlardan biri son anda yenə drubinlə ətrafa göz gəzdirib o birinə səsləndi:  

      -Cavab atəşindən sonra  gör  necə susdular. Hətta gözəgörünməz eşşək belə bir daha anqırmadı. 

    -Hə, elə bil biz tərəfdən qurbağa gölünə daş atdılar...

     -Bizim “ovçu qız” buralarda pusquda dayanıb, yəqin o, atəşin hansı nöqtədən açıldığını dəqiq bilir, inşallah, bu gün ovladığı “ovun” səs-sorağı sabah çıxar...

    -Allah qorusun  onu, o qız bizim sərhədin görən gözüdür...

    -Deyilənə görə, nişanlışı burda şəhid olub! Qız da onun qisasını almaq üçün snayper kursunu bitirib, könüllü olaraq  bizim zastavada hərbi xidməti seçib...

Könül onların səsini eşitsə də gözünü müşahidə etdiyi nöqtədən, şəhadət barmağını isə “Yalquzaq”ın tətiyindən çəkmirdi. Bəzən elə olurdu ki, sərhədç əsgərlər onun yaxınlığında dayanıb xeyli söhbət edirdilər. Onları qarşı tərəfin snayperindən qorusun deyə, yerindən tərpənməyi heç ağlının ucundan da keçirmirdi. Təlimdə  tez-tez eşitdiyi “snayper duelində birinci tərpənən ölümə məhkumdur” –sözlərini xatırlayıb müşahidəyə davam edirdi.

Zastavada  çoxu onu öz adıyla çağırmırdı. Kimi ona sərhədin  görən gözü, kimi də sadəcə,  ovçu qız deyirdi... Amma  bu an ovçu qızın  sərhədin hansı  hissəsində olduğunu  heç  kim bilmirdi.  Hətta  zastava rəisi mayor Kərimbəyli də. Çünki ovçu qız özündən  icad  etdiyi  yamyaşıl kamuflyaj aləti ilə səssizcə yerini dəyişirdi, bəzən də kəşfiyyatçı  kimi  sərhədin  o biri tayına keçirdi. 

    Atlı sərhədçilər yollarına davam etib  uzaqlaşandan sonra  o  dərindən köks ötürdü,  içində duyduğu məmnunluq hissini “Yalquzaq”a pıçıldadı:  

     -Şükür olsun ki, gündüz növbəmizi  salamatçılıqla başa  vurduq, qaldı gecə... 

Burada ölüm doğrudan da qaşla-göz arasında idi. Ötən illərdə mayor Kərimbəylidən  sonra bir neçə sərhədçi burada snayper gülləsinə tuş gəlmişdi... Bəzisi ağır yaralanmışdı, lakin onun nişanlısı Vüsal şəhid  olmuşdu... Onun məzarı önündə əhd eləmişdi ki, düşmən snayperindən qisas almayınca şəhərə dönməyəcək...

      Günəş yavaş-yavaş dağların arxasında görünməz olurdu. Çox çəkmədi ki, ətrafa qatı zülmət çökdü. Hiyləgər düşmən görüntü verməmək üçün  dünyanın ən tünd  rəngləri ilə maskalanmışdı.

     “Ovçu qız” öz mövqeyində  gecə görmə cihazı ilə müşahidə aparırdı. Külək olmasa da,  elə bil  uzaqda seyr etdiyi  kolları kimsə  silkələyirdi. Gündüz gördüyü  qara qarğanın yerində indi şələquyruq tülkü eşələnirdi, bəlkə də bayaqkı qarğa “eşşəyin” başını dimdikləyəndə onun heyvan yox, adam olduğunu duymuşdu. Ona görə oradan uzaqlaşmışdı. İndi də tülkü quyruğunu bulaya-bulaya hürküb kənara sıçradı.  Yaxınlıqdakı  böyürtkən kolları da hərəkətə gəldi. Yalnız hərdən  baş hissəsi görünən eşşəyin komuflyaj geyiminin xameleon effekti yaratması onun nəzərə çarpmadan yavaş-yavaş neytral zolağa soxulmasına fürsət vermişdi. Dalınca da topa-topa ala-göy,  bozumtul – qara və torpaq rənglərinin qarışığından ibarət  kol-kos  sürünürdü. “Eşşək”  bu an elə düşünürdü ki, komuflyaj geyiminin xameleon effekti yaratdığına  görə  kənardan heç kimin diqqətini cəlb etmir...

     Könül artıq  düşmənin təxribatçı dəstəsini  müəyyən etmişdi.  Bir an  onun gözlərinin önündə sərhədin o tayında dağıdılan evlər, bu tayında yandırılan zəmilər, o tayda qaralan sahibsiz yurd yerləri, bu tayda toyu yasa dönən dinc sakinlər, erməni snayperi tərəfindən  qətlə yetirilən doqquz yaşlı uşaq canlandı. Onun içində getdikcə qarşısı alınmaz qisas  hissi baş qaldırdı: Birdən o özünü ələ aldı: “Səbr et, axı içindəki bu alovlanan qisas hissi ilə düşmən tərəfdə hər gördüyünü də vurmaq olmaz” - bu sözləri də ona  mayor  Kərimbəyli demişdi.  

      -Yox, cənab  mayor, yox,  - deyə o,  pıçıldadı, - bu  kol-kos  kimi sürünən  həşəratlar sıradan bir adam deyil, uşaq qatilləri olan bu faşist  cəlladları yenə bizə qarşı təxribat törətməyə can atırlar... 

       Bir azdan  növbəti dəfə sərhədçilər buradan ötüb keçəcəkdi. Düşmənin təxribatçı dəstəsi onların ömrünə son qoya bilərdi. Sinə dolusu nəfəs alıb dərindən köks ötürdü: “ Axı, onların da yolunu gözləyənləri var.” "Üstəgəl"i “eşşəyin” başı üzərində saxladı. Astaca tüfəngin tətiyini çəkdi. Dilindən pıçıltı ilə qeyri-ixtiyari: - Al payını, qoduq oğlu, qoduq! - sözləri qopdu. “Eşşək” çəmənlikdə üzüqoylu qaldı. 

      Bu zaman onun başının üstündən  bir güllə vıyıldadı. “Demək, eşşəyin ardınca  gələn qoduqların arasında bir snayper də var imiş...”

      - Al, bu da  sənin payın olsun!..

      Kəşfiyyatçı kamuflyajı geyinmiş “ovu” yerindəcə qacıyıb üzü üstə tüfənginin üstunə  düşdü. Yoldaşları əyilə-əyilə ona yaxınlaşıb  qoluna girdilər. Amma onu heç ikicə addım sürütməmiş üçüncü atəşlə də daha bir düşmən hərbçisinin leşi yerdə qaldı. Bu zaman o biriləri cəsədləri qoyub  təşviş içində  geriyə üz qoydular. Ovçu qız gözlərini hələ də snayperin optik nişangahına dayamışdı. Düşmənin hərbi qulluqçuları səngərlərdə sığınacaq tapanacan onları gözdən qoymadı. Nişangahın halqası yenə də sərhədin  o tayını kitab səhifəsi kimi  vərəqlədi. 

      Gecənin  bir aləmi  meşə tərəfdən tək-tək atəş səsləri eşidildi. Sonra iri çaplı silahlar işə düşdü. Lap sübh çağı aşağıdan azan sədası eşidildi. Zastavaya yaxın kənd məscidinin hündür minarəsindən  ətrafa yayılan bu ecazkar səs zalım  düşmənlərin qulağından içinə süzüldükcə  atəş səsləri ara verdi. Şərqdən Qərbə doğru adlayan  azan səsi  sübhün alatoranında əli silahlı insanları sülhə çağırırdı.

     Səhər ətrafa çökmüş sükutu güllələrin səsi deyil,  itlərin hürüşməsi  pozdu. İt sürüsü neytral zolaqda qalan düşmən cəsədlərinin ətrafına yığılmışdı. Sahibsiz ac itlər  mırıldaya-mırıldaya gah bir-birinin üstünə hucum çəkir, gah da meyidləri qoxlayıb dartışdırırdı.  

Aradan bir xeyli  müddət keçdi. Yaz günəşi göy üzünü sanki al qana boyamışdı. Meşələr dağların kölgəsində gizlənmişdi. Düşmən tərəfdə üzərində  Qırmızı Xaç nişanı  görünən maşınlar  neytral zolağa doğru hərəkət edirdi. 

      Könülün öz gözlərinə inanmağı gəlmirdi. Mayor Kərimbəyli də Qırmızı Xaçın  nümayəndələri ilə birlikdə neytral zolaqda qalan düşmən cəsədlərinə yaxınlaşdı. O, düşmən meyidlərinə bir-bir baxış keçirib, onların silahlarını götürüb bir neçə addım  kənara qoyurdu. Sonra  erməni zabiti  əlinin işarəsi ilə öz  əsgərlərini yaxına çağırdı. Onlar cəsədləri xərəklərə qoyub çiyinlərinə qaldırdılar, sonra ağır addımlarla  öz mövqelərinə doğru apardılar.

                                                     ***

...Günorta çağı Könül zastafaya qayıdıb əyin-başını səliqə-səhmana saldı.  Zastava növbətçisi  baş gizir Azad Məmmədli ona yaxınlaşıb:

     -Ovçu qız, - dedi, - amma birdən nə düşündüsə rəsmi qaydada, - baş çavuş Talıbzadə, zastava rəisi mayor Kərimbəyli sizi öz kabinetində gözləyir.

Könül:

     -Deyəsən Azad bəy, zastavada qonaq-qara var, yoxsa sən mənə belə rəsmi müraciət etməzdin? 

Baş gizir gülümsünüb:

    -Qonaqlar indicə getdi,-dedi, - amma ovçu qız, rəisimizi təbrik etməyi də unutmayın, axı  bu gün  onun ad günüdür. 

Zastava rəisinin üzündəki ifadədən əhval-ruhiyəsi çox məmnun  görünürdü. Könül  hərbi salamdan sonra Kərimbəyli ilə əl tutub görüşdü.

     - Təbrik edirəm. Cənab mayor, ad gününüz mübarək olsun!

      Kərimbəyli onun  qapqara sürməsiz göz-qaşına, boyasız dodaqlarına baxdı. 

       -Mənim ad günümə ən böyük hədiyyə sənin bu gecəki qoçaqlığın oldu. Bilirsən Könül, mən o murdarların cəsədini  lap yaxından gördüm, ovladığın “eşşək” qiyafəsinə bürünmüş snayper erməni zabiti imiş.Güllən düz qaşlarının ortasından dəymişdi. Sən ondan həm də mənim qisasımı aldın..

       Könülün sual dolu baxışları rəisin üzünə dikildi.

-Hə, hə, üç il əvvəl məni  başımdan yaralayan bu Arsen adlı snayper elə sənin... -  mayor nə düşündüsə demək istədiyi sözü dilinin ucundan qaytardı, - bu fədakarlığına görə sənə  şəxsən təşəkkürümü bildirirəm. Bilirsən, Könül, düşmənin kəşfiyyat-diversiya qrupuna rəhbərlik edən o qatilin də hərbu rütbəsi mayor idi... O biri iki nəfər snayperinsə çiynində hərbi rütbəsini bildirən heç nə yox idi.  

Könül qəlbində düşündüyünü  titrək səslə dilə gətirdi: 

       -Hə, Vüsalı da Arsen adlı snayperin qətlə yetirdiyini qəzetdə oxumuşdum. Yəqin o iki yaramaz erməni snayperindən biri də doqquz yaşlı günahsız uşağın qatili idi.

Kərimbəyli başının işarəsi ilə onun fikrini təsdiqlədi. O, yaxşı bilirdi ki, indi bu cəsur qızın ən böyük arzusu şəhid nişanlısının məzarını ziyarət etməkdir. 

      - Könül xanım, - deyə o, yazı masasının üzərindəki sənədi göstərdi, -  bu, sənə on günlük məzuniyyət verilməsi barədə əmrin surətidir...

                                                  ***

    ...Bir neçə gündən sonra o, əlindəki qırmızı qərənfilləri Vüsalın məzarı üstünə qoyub, baş daşındakı şəklini öpdü. Vüsalın mərmərə həkk olunmuş şəkli elə bil hər şeydən agah idi. Könül pıçıltıyla: “Ruhun şad olsun, Vüsal, mən sənin qisasını aldım”- dedi. 

    O gün Könülün gözlərində dünya-aləm başqalaşmışdı. İndi baharın gözəlliyini də duyurdu, özəlliyini də...

   ...Payızda Vətən müharibəsi başladı. Könül “Yalquzaq”la döyüş bölgəsinin ən qaynar nöqtələrinə yollandı. Düşmənin yüksək rütbəli zabitlərini uzaqdan nişan alıb sərrast atəşlə bir-bir aradan götürdükcə öz-özünə deyirdi: “Al payını daşnak  tör-töküntüsü, bu, general-mayor Polad Həşimovun qisası... Bu, polkovnik İlqar Mirzəyevin qisası... Bu mayor Anar Novruzovun qisası...  Bu... ”

